
 � İmişli ölkəmizin böyük kənd təsərrüfatı və sənaye 
potensialına malik olan rayonlarından biridir. Azərbaycan 
dövlətinin regionların sosial-iqtisadi inkişafını sürətləndirmək 
istiqamətində həyata keçirdiyi dövlət proqramları, digər uğurlu 
tədbirlər başqa rayonlar kimi, İmişlinin də sürətli inkişafı üçün 
geniş imkanlar açıb. 

Son illər İmişli rayonunun 
sosial-iqtisadi həyatında davamlı 
uğurlar əldə olunur. İmişli Rayon İcra 
Hakimiyyətinin başçısı Vilyam Hacıyev 
hesab edir ki, bu uğurlar, ilk növbədə, 
Azərbaycan dövlətinin, şəxsən ölkə 
Prezidenti möhtərəm İlham Əliyevin 
regionların inkişafına göstərdiyi böyük 
diqqət və qayğı nəticəsində mümkün 
olub. 

Qeyd etmək lazımdır ki, 2017-ci 
il ərzində İmişli rayonunun sosial-iq-
tisadi inkişafında yaxşı nəticələr əldə 
olunmuşdur. Rayonda iqtisаdiyyаtın 

əsаs sаhələri üzrə 402 milyon mаnаtlıq 
məhsul istehsal edilmiş və xidmətlər 
göstərilmişdir. Məhsul istehsalının 204 
milyon manatı sənaye, 86 milyon ma-
natı kənd təsərrüfаtı, 51 milyon mаnаtı 
tikinti, 55 milyon mаnаtı ticаrət və iаşə, 
qalanı nəqliyyat, rаbitə müəssisələrinin 
payına düşür. 

Göründüyü kimi, rayon iqtisa-
diyyatında əsas yeri sənaye və kənd 
təsərrüfatı məhsullarının istehsalı tutur. 
Bu sahələrin daha sürətli inkişafı üçün 
yeni investisiyaların cəlb olunma-
sı vacibdir. Yalnız bu yolla istehsal 
prosesini modernləşdirmək, əmək 
məhsuldarlığını daha da yüksəltmək 
mümkündür. Bu istiqamətdə rayon-
da aparılan işlər artıq öz bəhrəsini 
verməkdədir.

Reallıq budur ki, İmişli rayonunun 
iqtisadiyyatına investisiya qoyuluşu di-
namik surətdə artır. 2017-ci ilin doqquz 
ayında iqtisadiyyatın əsas sahələrinin 
inkişafına 57 milyon manatdan çox 
investisiya qoyulmuşdur. Bu vəsaitin 
17 milyon manatı sənaye sahəsinə, 
26 milyon manatı kənd təsərrüfatının 
inkişafına, 17 milyon manatı enerji 
və su təchizatının yaxşılaşdırılmasına, 
qalanı ticarət və xidmətə, yeni yaşayış 
evlərinin tikintisinə və digər sahələrə 
sərf edilmişdir. 

İmişli rayonunda iqtisadiyyatın 
əsas sahələrinə investisiyaların qoyul-
ması ilə bağlı xarici və daxili inves-
torların cəlb edilməsi istiqamətində 
mühüm işlər görülmüşdür. Belə ki, 
Rusiya Federasiyasının Arxangelsk 
vilayətinin qubernatorunun dəvətilə 
bu ilin may ayında İmişli Rayon İcra 
Hakimiyyətinin başçısı və nümayəndə 
heyəti kiçik və orta sahibkarlığın 
inkişafına dair Arxangelsk şəhərində 
keçirilən forumda iştirak etmiş-
dir. Nümayəndə heyətinin tədbirdə 
iştirakının əsas məqsədi Rusiya 
Federasiyasının və Azərbaycan Res-
publikasının regionları arasında sosial-
iqtisadi, humanitar, ticarət əlaqələrinin 
genişləndirilməsi, həmçinin hər 

iki tərəfin kiçik və orta sahibkarlıq 
subyektlərinin regionlara investisiya 
qoyulmasına cəlb edilməsi olmuşdur.

Görülən tədbirlərin nəticəsi 
budur ki, İmişlinin investisiya reytinqi 
yüksəlmişdir. Konkret misal çəkmək 
olar. İqtisadi İslahatlar və Kommuni-
kasiya Mərkəzi tərəfindən hazırlanmış 
“2016-2017-ci illər üzrə Regionların 
İnvestisiya Reytinqi” cədvəlində Bakı 
və Naxçıvan şəhəri daxil olmaqla, 63 
rayon və şəhər arasında İmişli rayonu 
2016-cı ildə 13-cü, 2017-ci ildə isə 
9-cu yerdə olmuşdur.

İmişlinin, əsasən, aqrar rayonu 
olmasına baxmayaraq, bu gün sənaye 
məhsullarının xüsusi çəkisi ümumi 
məhsul buraxılışında üstünlük təşkil 
edir. Son illər rayonda emal sənayesinin 
inkişafı üçün bir sıra işlər görülmüşdür. 
Belə ki “Azərbaycan Şəkər İstehsalat 
Birliyi” MMC-nin kəllə qənd, qa-
rışıq yem, bitki yağları, spirt emalı, 
çuğundur yem qurutma zavodları, 
Bəhrəmtəpə qəsəbəsində 50 min tonluq 
taxıl anbarı, Qaragüvəndikli kəndində 
damazlıq yumurta istehsal edən “Araz 
Damazlıq quşçuluq” MMC, İmişli 
Brolyer və “Araz” konservləşdirilmiş 
şirələr və konyak zavodları fəaliyyət 
göstərir. 2017-ci ilin 9 ayında ilkin 
məlumatlara əsasən, 203 milyon manat-
lıq sənaye məhsulu istehsal edilmişdir. 
İstehsal olunan sənaye məhsullarının 
94 faizi qeyri-dövlət sektorunun payına 
düşür.

Kənd təsərrüfаtı məhsullаrının 
istеhsаlı da yüksələn xətlə artır. 
Ölkəmizdə aqrar islahatların uğurla 
həyata keçirilməsi nəticəsində rayonda 
kənd təsərrüfatı davamlı olaraq inkişaf 
etmişdir. Son illərdə olduğu kimi, 
pambıq, taxıl, çuğundur əsas bitkiçilik 
sahəsi kimi qalmaqdadır. Aqrar sekto-
run bütün sahələrində məhsul artımı 
baş vermişdir.

Azərbaycan Respublikası Prezi-

denti cənab İlham Əliyev ölkəmizdə 
pambıqçılığın inkişafı ilə bağlı müvafiq 
tapşırıqlar vermişdir. Məlumat üçün 
bildirək ki, bu il İmişli rayonunda 
15641 hektar torpaq sahəsində pambıq 
əkini işləri aparılmış və 3 dekabr 
tarixinə 13 min ton xam pambıq 
tədarük edilmişdir. Rayonda pambıq 
yığımı uğurla davam edir. Məqsəd 
məhsulu son qozasınadək toplayıb emal 
müəssisələrinə təhvil verməkdir. 

2017-ci ilin 9 ayında heyvandarlıq 
və quşçuluq sahələrinin inkişafı təmin 
edilmiş, rayon üzrə mal-qaranın sayı 
93,662 baş, qoyunların sayı 249642 
baş, quşların sayı isə 1036039 baş 
olmuşdur. Ət istehsalı (diri çəkidə) 
5233 ton, süd istehsalı 37166,8 ton, 
yumurta istehsalı isə 27329 min ədəd 
olmuşdur. 2017-ci ilin 9 ayı ərzində 
11482 hektar sahədə buğda, 4838 
hektar sahədə arpa, 237 hektar sahədə 
kartof, 340 hektar sahədə bostan, 199 
hektar sahədə tərəvəz, 175 hektar 
sahədə dən qarğıdalı, 485 hektar sahədə 
isə şəkər çuğunduru əkilmişdir. İlin 
bütün fəsillərində əhalini təzə tərəvəz 
məhsulları ilə təmin etmək üçün müasir 
istixana təsərrüfatlarının yaradılması 

istiqamətində də müvafiq işlər həyata 
keçirilmişdir.

Burada bir məqamı vurğulamaq 
yerinə düşər. Azərbaycan Respublika-
sında “Kənd təsərrüfatı məhsullarının 
istehsalına və emalına dair Strateji 
Yol Xəritəsi”nə uyğun olaraq İmişli 
rayonunun inzibati ərazisində yerləşən 
qış otlaq sahələrindən 10211 hektar 
torpaq sahəsi Nazirlər Kabinetinin 
qərarı ilə təyinatı dəyişdirilərək əkin 
dövriyyəsinə cəlb edilmişdir. 6000 hek-
tar qış otlaq sahəsinin isə təyinatının 
dəyişdirilməsi üzrə sənədləşmə işləri 
aparılır.

Əkinçilik üçün müəyyən edil-
miş torpaq sahələrinin suvarma suyu 
ilə təmin edilməsinə xidmət edən 
kanalların lildən təmizlənməsi və 

genişləndirilməsi işləri mütəmadi ola-
raq davam etdirilir. Rayon ərazisində 
suvarma sahəsində daha çox əhəmiyyət 
daşıyan “Boztəpə”, Osmankanal”, 
“Qızılarx” və “Xəkiarx” adlanan 
kanallarda təmizləmə işləri əsasən başa 
çatmışdır.

Rayonda aparılan abadlıq və 
quruculuq işləri geniş vüsət alır. 
Xidməti vəzifəmlə əlaqədar olaraq 
İmişlidə tez-tez olur, burada baş verən 
yeniliklər barədə qəzetimizin oxucu-
larını mütəmadi məlumatlandırmağa 
çalışıram. Hər dəfə İmişliyə gələndə ra-
yon mərkəzində və kəndlərdə aparılan 
abadlıq-quruculuq işlərinin miqyası və 
keyfiyyəti məni çox sevindirir. Təbii ki, 
görüb müşahidə etdiklərimi yazılarım-
da təsvir etməyə çalışıram. 

Son illər İmişlidə məni ən çox 
sevindirən işlərdən biri burada yol 
tikintisinə xüsusi qayğı ilə yanaşılma-
sıdır. Hazırda 23 kilometrlik İmişli-
Otuziki-Qaraqaşlı avtomobil yolunda 
əsaslı təmir işləri aparılır. Bundan 
əlavə şəhərin M.Müşfiq, M.Quliyev, 

C.Quliyev, Xiyabani, E.İbrahimov, 
X.Bəylərov, Q.Nəbi və T.İsmayılov 
küçələrində ümumi uzunluğu 5646 
metr məsafədə asfalt qoyulmuşdur. 
Şəhərin Heydər Əliyev prospektində və 
parkında, Bayraq Meydanı ətrafında, 
Z.Əliyeva küçəsində isə 598 min 
manatlıq müvafiq abadlıq işləri aparıl-
mışdır.

Qarabağ müharibəsi əlilləri və 
şəhid ailələrinin mənzil şəraitinin 
yaxşılaşdırılması məqsədilə Əmək və 
Əhalinin Sosial Müdafiəsi Nazirliyi 
tərəfindən İmişli şəhərində 6 mərtəbəli 
54 mənzilli ictimai yaşayış binasında 
tikinti işləri tamamlanmaq üzrədir.

“Azərişıq” ASC-nin İmişli rayonu 
Elektrik Şəbəkəsinin və İmişli rayon 
Məhkəməsinin inzibati binalarının 

tikintisi başa çatmış, “ASAN” Xidmət 
Mərkəzinin inzibati binasının tikintisi 
davam etdirilir. Azərbaycan Respub-
likası Səfərbərlik və Hərbi Xidmətə 
Çağırış Üzrə Dövlət Xidmətinin İmişli 
rayon şöbəsi üçün binanın tikintisi 
nəzərdə tutulmuşdur.

Regionların sosial-iqtisadi inkişafı 
üzrə dövlət proqramlarının icrasına 
başlanan dövrdən bu günə qədər olan 
müddətdə İmişli rayonunda 25609 
yeni iş yeri yaradılmışdır. 2017-ci ilin 
9 ayında 2381 yeni iş yeri açılmışdır 
ki, bunun da 1083-ü daimi, 1298-i isə 
müvəqqəti iş yerləridir. 827 ailənin 
3124 nəfər üzvünə ünvanlı sosial yar-
dım verilmişdir.

Əhаlinin еlеktrik еnеrjisi, qаz və 
içməli su ilə təminаtı yaxşılaşmışdır. 
2017-cı ilin 9 ayı ərzində istehlak-
çıların fasiləsiz və etibarlı elektrik 
enerjisi təchizatının yaxşılaşdırılma-
sı məqsədi ilə 10 və 0,4 kilovotluq 
xətlərdə yenidənqurma işləri aparıl-
mış, mövcud istismar müddətini başa 
vurmuş dayaq və naqillər yenisi ilə 
əvəz edilmiş, yeni güc mərkəzləri 
yaradılmışdır. Bu müddətdə 240 
ədəd müxtəlif güclü 10/0,4 kilo-
voltluq transformator cari, 85 ədəd 
trasformator yarımstansiyası əsaslı 
təmir edilərək əhalinin istifadəsinə 
verilmişdir. Rayon ərazisində yararsız 
hava elektrik naqillərinin və dayaqla-
rının dəyişdirilməsində müvafiq işlər 
aparılmışdır. Belə ki, rayonun Miri-
li, Qaravəlli, Qızılkənd, Qulubəyli, 
Xəlfəli, Xubyarlı, Çaxırlı və Oruclu 
kəndlərində həyətyanı sahələrdən 
açıq naqillərlə keçən hava xətləri 
ilə həyətyanı sahələrdən çıxarılaraq 
yol kənarı ilə kabel xətləri yenidən 
çəkilmişdir. Hazırda Rəsullu, Şahver-
dili, Yalavac, Məhəmmədli, Otuziki və 
Göbəktala kəndlərində 10 və 0,4 kilo-
votluq şəbəkələrdə yenidənqurma işləri 
aparılır. İmişli Elektrik şəbəkəsində 
enerji təchizatında problemlərin olduğu 
ərazilərdə 4 ədəd yeni transformator 
quraşdırılmışdır.

Regional Qaz İstismarı İdarəsinin 
İmişli Xidmət sahəsi tərəfindən rayonda 
2017-ci ilin 9 ayında 6072 yeni fərdi 
ev, 12 qeyri-əhali sektorunu təmsil 
edən obyekt qazlaşdırılaraq istismara 
təhvil verilmişdir. Beləliklə, 2017-ci 
il oktyabrın 1-nə təbii qaz istehlakçı-
larının əhali sektoru üzrə ümumi sayı 
24467 nəfər təşkil etmişdir. Rayonun 
36 yaşayış məntəqəsinin tam qaz-
laşdırılması təmin edilmiş, Çahar, 
Gövhərli, Xubyarlı, Məzrəli, Çaxırlı, 
Mirili, Qaravəlili kəndlərində isə qaz 
çəkilişi işləri başa çatdırılaraq əhalinin 
istifadəsinə verilmişdir. Bundan 
əlavə, şəhərin bir neçə küçəsində fərdi 

qaztəmizləyici, siyirtmə və ŞQTM qu-
raşdırılmış, qaz xətlərində təmir işləri 
aparılmışdır.

Kəndlərin su təchizatını yaxşılaş-
dırmaq, əhalini ekoloji cəhətdən təmiz 
içməli su ilə təmin etmək məqsədilə 
hazırda rayonun 38 kəndində modul 
tipli sutəmizləyici qurğular quraş-
dırılmışdır. Rayonun Murğuzalılı, 
Mürsəlli, Ağcüyür və Gövhərli 
kəndlərində isə modul tipli su 
təmizləyici qurğularının quraşdırılması 
məqsədilə torpaq sahələri ayrılmışdır. 
Yaxın zamanlarda tikintisinə başla-
nılacaqdır. Bununla yanaşı, əhalinin 
içməli su təminatının yaxşılaşdırılması 
məqsədilə Azərbaycan Respublikası 
Prezidentinin 17 mart 2017-ci il ta-
rixli 2754 saylı sərəncamı ilə rayonun 
Rəsullu, Məhəmmədli, Göbəktala və 
Şahverdili kəndləri ərazisində bulaq 
tipli su dirəkləri quraşdırılaraq, su 
xətləri çəkilmişdir. İmişli şəhərinin 
bütün küçə və məhəllələri içməli su ilə 
təmin olunmuşdur. Bundan əlavə, Yeni 
Bəhrəmtəpə qəsəbəsində məskunlaşan 
məcburi köçkün və qaçqın ailələri 
üçün inşa edilmiş 550 fərdi yaşayış 
evində mexaniki su sayğacı quraş-
dırılmış və abonentlərin istifadəsinə 
verilmişdir.

İmişlidə təhsilin inkişafına 
xüsusi qayğı ilə yanaşılır. Hazırda 
rayonda 57 tam orta, 3 ümumi orta, 
2 ibtidai, 1 peşə təhsil müəssisəsi, 
4 məktəbdənkənar, 15 dövlət və 1 
özəl olmaqla 16 məktəbəqədər təhsil 
müəssisəsi fəaliyyət göstərir. Son 10 
ildə rayonun ümumtəhsil məktəblərinin 
maddi-texniki bazası yüksək səviyyədə 
yaxşılaşmış, 40-a yaxın məktəbin binası 
yenidən inşa edilmiş, yaxud əsaslı təmir 
olunmuşdur. İmişli şəhər 7 saylı, Yala-
vac, Məmmədli, Qulubəyli kənd tam 
orta məktəblərinin və Qaradonlu kənd 

uşaq bağçası-körpələr evinin əsaslı 
təmir edilməsi məqsədilə Azərbaycan 
Respublikası Nazirlər Kabinetinə 
müraciət edilmişdir.

İmişlidə səhiyyə sahəsinin inkişafı 
da daimi diqqət və qayğı ilə əhatə olu-
nub. Rayonda 9 xəstəxana, 12 həkim 
məntəqəsi, 29 tibb məntəqəsi və 1 po-
liklinika, 2 gigiyena və epidemiologiya 
mərkəzi, 1 taun əleyhinə şöbə fəaliyyət 
göstərir ki, həmin müəssisələrdə də 80 
nəfər həkim və 342 nəfər orta ixtisaslı 
tibb işçisi çalışır. Hazırda rayonun 
səhiyyə müəssisələrində ayrı-ayrı 
ixtisaslar üzrə 76 nəfər həkimə ciddi 
tələbat vardır. 2017-ci ilin 9 ayı ərzində 
əhaliyə göstərilən tibbi xidmətin 
keyfiyyətinin yaxşılaşdırılması və 
səhiyyə obyektlərinin maddi-texniki 
bazasının gücləndirilməsi istiqamətində 
rayonda müəyyən işlər görülmüşdür. 
Əhalinin müayinəsi üçün 9 həkim 
briqadası yaradılmış, həmin briqadalar 
vaxtaşırı ucqar kəndlərə göndərilərək 
tibbi müayinələr aparmış, ehtiyacı olan-
ları müalicəyə cəlb etmişlər. Yoluxucu 
xəstəliklərlə mübarizə daim nəzarətdə 
saxlanılmış, bu sahədə müvafiq 

tədbirlər həyata keçirilmişdir.
Rayonda şəkərli diabet xəstələri 

vaxtaşırı dərmanla təmin edilmişlər. 
Həmçinin imtiyazlı təbəqədən olan 
xəstələrin dərman preparatları ilə 
təminatı daim diqqət mərkəzində 
saxlanılmış və onlar Səhiyyə Nazirliyi 
tərəfindən verilmiş dərman və sarğı 
materialları ilə təmin edilmişlər. 

Səhiyyə Nazirliyinin təqvim 
planına uyğun olaraq, mərkəzi rayon 
xəstəxanasının dializ şöbəsində hazırda 
47 xəstə müalicə alır. Mərkəzi rayon 
xəstəxanasının ağciyər xəstəlikləri 
şöbəsi tam təmir olunmuş, Gövhərli 
tibb məntəqəsi isə tikilib əhalinin 
istifadəsinə verilmişdir.

Bəli, 2017-ci ilin əvvəlindən bu 
günə qədər rayonda iqtisаdiyyаtın 
bir çox sаhələrinin inkişafı təmin 
edilmiş, İmişli şəhərində abadlıq-qu-
rucluq işləri həyata keçirilmiş, qarşıya 
qoyulan vəzifələrin icrаsı istiqаmətində 
yaxşı nəticələr əldə olunmuşdur. 
Lakin imişlililər əldə olunan uğurlarla 
kifayətlənmək fikrində deyillər. Onlar 
yeni uğurlar, yeni yüksək nəticələr 
qazanmaq əzmindədirlər. 

İmişli Rayon İcra Hakimiyyətinin 
başçısı Vilyam Hacıyev dərin inam 
hissi ilə bildirdi ki, rayon rəhbərliyi 
bundan sonra da ümummilli lider 
Heydər Əliyevin siyasi kursunun layiqli 
davamçısı, möhtərəm Prezident İlham 
Əliyevin qarşıya qoyduğu vəzifələrin 
öhdəsindən ləyaqətlə gəlməyə çalışa-
caq, dövlətçiliyin möhkəmləndirilməsi, 
iqtisadiyyatın gücləndirilməsi 
istiqamətində bütün qüvvələri səfərbər 
edəcək.

Səməd HÜSEYNOĞLU, 
“Xalq qəzeti”nin 

bölgə müxbiri

bütün sahələrdə 
inkişaf sürətlənibİmişli:

06.12.2017-ci il tarixə pambıq tədarükünə dair operativ məlumat

Qazaxda Molla Pənah Vaqifin 300 
illiyinə  həsr olunmuş möhtəşəm tədbir

 � Qazaxda Azərbaycan Respublikası Mədəniyyət 
və Turizm Nazirliyinin təşkilatçılığı, Qazax Rayon 
İcra Hakimiyyətinin dəstəyi ilə Azərbaycan Milli 
Kitabxanasının, Azərbaycan Milli Konservatoriyasının 
və Beynəlxalq Muğam Mərkəzinin “Sirlər xəzinəsi” 
adlı birgə layihəsinə əsasən Böyük Azərbaycan şairi 
Molla Pənah Vaqifə həsr olunmuş ədəbi-bədii, musiqili 
məclis keçirilib. Layihə çərçivəsində akademik Nizami 
Cəfərovun “Molla Pənah Vaqif” və Milli Kitabxananın 
nəşr etdirdiyi “Molla Pənah Vaqif. Biblioqrafiya” 
kitabının və kitab sərgisinin də təqdimatı olub.

Ədəbiyyat muzeyində 
keçirilən tədbirdə rayon icra 
hakimiyyəti aparatının məsul 
işçiləri, idarə, müəssisə və 
təşkilat rəhbərləri, ağsaqqallar, 
poeziyasevərlər, ictimaiyyət 
nümayəndələri iştirak ediblər. 

Tədbir iştirakçıları əvvəlcə 
ulu öndər Heydər Əliyevin adını 
daşıyan parka gələrək abidəsi 
önünə gül dəstələri qoyub, 
ümummilli liderin əziz xatirəsini 
böyük ehtiramla yad edib, 
Heydər Əliyev Mərkəzində dahi 
şəxsiyyətin həyat və yaradıcılığı 
ilə tanış olublar. 

Sonra qonaqlar Yuxarı 
Salahlı kəndində M.P.Vaqifin və 
S.Vurğunun heykəllərini ziyarət 
ediblər. S.Vurğunun Poeziya 
evində qonaqlara burada aparılan 
əsaslı təmir işləri barədə ətraflı 
məlumat verilib. 

“Fəxri qazaxlılar” parkında 
M.P.Vaqifin və M.V.Vidadinin 
qoşa abidəsi ziyarət olunub. 
Şəhidlər xiyabanında memorial 
önünə gül dəstələri qoyulub, tor-
paqlarımızın ərazi bütövlüyü uğ-

runda canlarından keçmiş Vətən 
oğulları və qızlarının xatirəsi yad 
edilib. 

Sonra ədəbi məclis başlanıb. 
Qazax Rayon İcra Hakimiyyətinin 
başçısı Rəcəb Babaşov ədəbi 
məclisdə giriş sözü ilə çıxış 
edərək qonaqları salamlayıb, 
onları M.P.Vaqif yurdunda 
görməkdən məmnun olduğunu 
bildirib. İcra hakimiyyətinin 
başçısı M.P.Vaqif yaradıcı-
lığından, onun Azərbaycan 
ədəbiyyatındakı misilsiz 
xidmətlərindən geniş söz açıb. 
Qeyd edib ki, Böyük Azərbaycan 
şairi Molla Pənah Vaqifin 300 
illik yubileyinin keçirilməsi 
haqqında ölkə Prezidenti cənab 
İlham Əliyevin sərəncamı Vaqif 
irsinin azərbaycançılıq məfkurəsi 
işığında daha dərindən araşdırılıb 
öyrənilməsi baxımından çox mü-
hüm tarixi sənəddir. Vaqif lirikası 
ilə poeziyada yeni bir səhifə açılır. 
Realist şeirin ilk nümunələri məhz 
onun adı ilə bağlıdır. 

Vaqif poeziyası təkcə 
azərbaycanlılar arasında deyil, 

həm də gürcü və digər xalqların 
dillərində də məşhur olmuşdur. 
Uzun müddət Azərbaycan dili 
Qafqazda millətlərarası ünsiyyət 
vasitəsi olduğundan, Vaqi-
fin şeirləri yalnız Azərbaycan 
əlifbası ilə deyil, həm də digər 
xalqların əlifbaları ilə yazıya 
alınmışdır. M.P.Vaqif şeirlərinin 
və düşüncə tərzinin Azərbaycan 
ədəbiyyatında özünəməxsus yeri 
vardır. Bu baxımdan gələcək 
nəsillər, gənc şairlərimiz onun 
yaradıcılığından bəhrələnərək 
ədəbiyyatımızı daha da 
zənginləşdirməlidirlər. 

Ədəbi məclisin aparıcısı, 
M.F.Axundov adına Azərbaycan 
Milli Kitabxanasının direktoru, 
Əməkdar mədəniyyət işçisi, 
professor Kərim Tahirov çıxış 
edərək keçirilən tədbirin məqsəd 
və əhəmiyyətindən danışıb. 

Sonra tədbirdə M.P.Vaqif 
haqqında Azərbaycan televiziya-
sının hazırladığı 7 dəqiqəlik film 
nümayiş olunub.

Filologiya elmləri dokto-
ru, professor Rüstəm Kamal 
M.P.Vaqifin həyat və yaradıcılığı 
haqqında məlumat verərək qeyd 
edib ki, Vaqif Şərq poeziyasının 
bütün klassik formalarından 
istifadə etmiş və qəzəl, təcnis, 
müxəmməs, müstəzad, məsnəvi 
və sair formalarda şeirlər yazıb. 
Yaradıcılığının bir qismi aşıq 
poeziyasından götürülmüş qoşma 
növündə yazılmış şeirlər təşkil 
edir. Vaqif yüksək zövq, incə 
hisslər, dərin və nikbin duyğular 
şairidir. Onun yaradıcılığında 
məhəbbət lirikası əsas yer tutur. 

Klassik şeirimizin əsas mövzusu 
olan gözəllik şairin lirik qoşma-
larında yeni bir məna, yeni bir 
təravət kəsb edir. Aşıq şeirimizdən 
gələn yüksək dünyəvilik Vaqif 
lirikasında istiqamətverici rol 
oynayır. Onun qələmə aldığı 
gözəllər bütün xarici məlahəti və 
daxili zənginliyi ilə təsvir edilir.

Azərbaycan Yazıçılar Bir-
liyi Qazax zona filialının sədri, 
Əməkdar incəsənət xadimi, 
şair Barat Vüsal, AYB Qarabağ 
bölməsinin sədri, professor Ənvər 
Əhməd,  şairlərdən Zərəngiz 
Dəmirçi Qayalı, Zaməddin 
Ziyadoğlu və başqaları çıxış 
edərək vurğulayıblar ki, Va-
qifin əsərlərində Azərbaycan 
xalqının adət və ənənələri, yerli 
xüsusiyyətləri özünün parlaq 
əksini tapmışdır. Böyük şairin 
yaradıcılığında ruh yüksəkliyi və 
həyata bağlılıq əsas motivlərdən 
biri olub. O, xalqdan qüvvət 
almış, xalq ədəbiyyatının nikbin 
əhval-ruhiyyəsindən 
qidalanmışdır. 

Tədbir boyu M.P.Vaqifin 
şeirlərindən, qəzəllərindən və 
qoşmalarından ibarət muğam və 
təsniflər, aşıq havaları ifa 
olunub. 

Azərbaycan Milli Kon-
servatoriyasının müəllimləri 

Firuz Səxavətin, xanəndə Vüqar 
Əliyevin ifaları tədbirə toplaşan-
lar tərəfindən böyük alqışlarla 
qarşılanıb. 

Azərbaycan Milli Konserva-
toriyasının IV kurs tələbələrindən 
xanəndə Nuranə Şıxəliyevanın 
tarda Zəfər Əhmədli və kamança-
da Müşfiq Lətifovun müşaiyəti ilə 
səsləndirdiyi M.P.Vaqif şeirlərinə 
bəstələnən mahnılar tədbirə xüsu-
si gözəllik bəxş edib. 

Gənc aşıq Samir Allahverdi-
yevin M.P.Vaqif yaradıcılığından 
söylədiyi şeirlər və sazda ifa 
etdiyi bir-birindən şən, şux aşıq 
havaları tədbirə xoş ovqat qatıb. 

Ədəbi məclis Əməkdar artist 
Firuz Səxavətin ifasında “Torpağa 
düşdüm” şeirinə bəstələnən mahnı 
ilə başa çatıb.

Tədbir başa çatdıqdan sonra 
qonaqlar Qazax Tarix-Diyar-
şünaslıq Muzeyində nümayiş 
olunan eksponatlarla, tarixi 
şəxsiyyətlərin, şairlərin həyat 
və yaradıcılığını əks etdirən 
stendlərlə tanış olub, muzeyin 
xatirə kitabına öz ürək sözlərini 
yazıblar.

Hamlet QASIMOV,  
“Xalq qəzeti” nin  

bölgə müxbiri

Ölkə üzrə pambıq tədarükü 200 min tona yaxınlaşır
Dekabrın 6-dək ölkə üzrə pambıq qəbulu 

məntəqələrinə 197 min 715 ton məhsul təhvil 
verilib. 

Dövlət Statistika Komitəsindən bildiriblər ki, 
ötən gün 694,51 ton pambıq tədarük edilib.

Məhsul yığımında Saatlı pambıqçıları 
öndədirlər. Onlar dekabrın 6-dək 25 min 396 ton 

pambıq təhvil veriblər. Ümumilikdə isə 10 min 
tondan çox pambıq tədarük edən rayonların sırasına 
Biləsuvar, Bərdə, Ağcabədi, Sabirabad, Beyləqan və 
İmişli rayonlarının pambıqçıları daxildir. 

Xatırladaq ki, 2016-cı ildə, ümumilikdə, 88 min 
596 ton pambıq yığılmışdı.

AZƏRTAC pambıq tədarükünə dair dekabrın 
6-dək olan operativ məlumatı təqdim edir.


